
nja anak, biar poen lohiantit menoelak, akoe paksa maoe kasiken djoega."

Sahabisnja berkala begitoe, ia lantes soeroean satoe boedjangnja pergi ambil doearatoes tail perak pada kassier Tan Ko Wie beroelang-oelang menoelak itoe oepahan, tapi dengen tetep Tan Hoe Yoe minta soepaja ditrima.

Nah, kaloe entjek maoe djoega akoe trima, kata Tan Ko Wie, „baeklah akoe trima djoega; tapi oleh kerna akoe maoe meloeloesken djoega entjek poenja oendangan boeat tinggal mendjadi goeroenja ade disini maka itoe oewang boeat samentara ini akoe masih belon perloe, dan akoe harep sadja soepaja entjek toeloeng simpenin, dan akoe aken ambil djika akoe perloe pake."

Tan Hoe Yoe merasa girang sekali Tan Ko Wie maoe trima iapoenja oendangan boeat mendjadi goeroe, maka ia lantes berkata: „Baeklah, akoe toeloeng simpenin itoe oewang, dan kalo lohiantit soeda perloe maoe pake, boleh lantes ambil sadja padakoe. Sedeng itoe tempat pergoeroean boleh tetep sadja di itoe roemah samping jang sekarang."

Di hari jang berikoetnja Tan Hoe Yoe bawa ia poenja anak dengen berpakean rapih dateng mengadep pada iapoenja goeroe, dengen bersembahjang pada
gambarnja Khongtjoe, Tan Kie Hou membri hormat pada Tan Ko Wie dengen berloetoet dan mendjoera delapan kali. Itoelah tandanja ia mengangkat goeroe pada orang jang dibri hormat.

Tapi itoe kabaran dengen lekas tersiar di Seantero sanak-familienja Tan Hoe Yoe jang besar sekali djoemblanja, maka iaorang rameh-rameh pada dateng ka roemahnja Tan Hoe Yoe minta bertemoe sama itoe goeroe. Sasoedanja iaorang bertemoe pada Tan Ko Wie dan

